
99

Scicchè ô partiva sûbido[sic] lasciando

Che allôa se a destrigassan con Atuei

Co-a squaddra, ch’a l'ëa sotto ô so comando,

I çinque so fortiscimi Europei,

Che a battaggia tremenda continuando

Vaivan lô soli pe çinquantesei,

E aggiuttæ dä so gente, da l’exempio

Animâ, di nemixi favan scempio.


100

Ma fûrioso ne-ô vedde tale e tanta

Roviña e straggio ô diventava Atuei,

E ô se fa avanti insemme con çinquanta

Di so sûggetti ciù robûsti e fei,

Che scimili a-i figgiêu, che a zêuggia santa

Tempestan banche e porte pe Giudei,

Battan, dereñan co-i tamacchi quanti

Avversai te ghe capitan davanti.


101

Lê in mezo de quelli ommi furibondi,

Ch’ëan tanti agnelli derimpetto a lê,

Cö tamacco ô fa zêughi sbiasci e riondi,

Che quanti ô tocca no pêuan stâ ciù in pê;

E ô cria: Colombo, dove ti t’ascondi;

Colombo, vegni avanti, dove ti ê?

E tanti ommi ô menissa, quante votte

Colombo ô cria, con atrettante botte.


102

Ma mentre ô pesta e ô va façendo ô diao,

Ghe son a l’improvviso capitæ

Davanti i çinque eroi, che van da pao

Pe coraggio, pe forza e pe sciabbræ:

Chì Colombo ô no gh’è: ma se ô t’è cao,

Giacomo ô ghe dixeiva, gh’è so fræ;...

Atuei con faccia brûsca ô se gh’accosta,

E ô ghe mezûa ûn gran colpo pe risposta.

